
      Júlí

Sumarlokun skrifstofu BV

Eins og undanfarin ár verður skrifstofa Búnaðarsamtakanna lokuð hluta júlímánaðar. Engin föst viðvera verður því á skrifstofu BV á Hvanneyri og á Ísafirði frá 17. júlí til og með 28. júlí.  Skrifstofan opnar aftur þann 31. júlí. Ekki er fyrirhuguð lokun á þjónustu nautgripasæðinga í sumar.
Styttist í síðasta Bændamarkað BV

Bændamarkaður BV sem haldinn var um síðustu helgi heppnaðist vel og var stemningin góð. Áætlað er að um 5oo manns hafi sótt markaðinn að þessu sinni og er ánægjulegt hversu góðar viðtökur hann hefur fengið. Alls voru 10 framleiðendur sem tóku þátt að þessu sinni og er óhætt að segja að þeir hafi haft í nógu að snúast. Þetta var annar markaðurinn af þremur en sá síðasti verður þann 12. ágúst n.k.

Nú fer uppskerutími í hönd og hvetjum við framleiðendur á starfssvæði BV til að hafa samband og taka þátt í síðasta markaðnum sem haldinn verður í sumar. Bændamarkaður er góður vettvangur til að selja gæðavörur beint til neytenda og jafnframt er hann kjörin leið til að kynna fyrir neytendum hvað verið er að framleiða á Vesturlandi og Vestfjörðum.

Áhugasömum er bent á að hafa samband á skrifstofu BV í síma 437-1215 eða á netfangið  sjo@bondi.is
Sauðfjár- og geitabændur athugið

Í sumar/haust verður haldið áfram að safna sauða- og geitamjólk til ostagerðar. Sauða- og geitamjólk má safna yfir nokkurn tíma, frysta og koma í samlag þegar nægilegu magni er náð og því er möguleiki fyrir bændur hvar sem er á landinu að taka þátt í þessu skemmtilega þróunarverkefni. Nánari upplýsingar um verkefnið er að finna á heimasíðunni www.buvest.is. 

Þeir sem hafa áhuga á að mjólka ær eða geitur eru hvattir til að hafa samband við skrifstofu Búnaðarsamtaka Vesturlands sem fyrst í síma 437-1215.

Fyljunarvottorð og stóðhestaskýrslur

Hrossaræktendur eru hvattir til að skila inn fyljunarvottorðum eða stóðhestaskýrslum til staðfestingar á dvöl hryssu hjá stóðhesti. Tilgangur þessara vottorða er tvíþættur. Annars vegar fæst með þeim staðfesting á uppruna og ætterni afkvæmisins, en kröfur um nákvæmar og réttar ættfærslur á hrossum eru sífellt að aukast. Ef þessum gögnum er ekki skilað fyrir 31. desember árið sem hryssunni  er haldið telst aðeins DNA greining gild sem staðfesting á ætterni. 

Hins vegar fást með þessari skráningu mikilvægar upplýsingar um frjósemi hrossa en töluverðar umræður hafa verið undanfarið um hugsanleg frjósemisvandamál í íslenska hrossastofninum. Það er hagur fyrir bæði stóðhestaeigendur sem og aðra hrossaræktendur að þessar upplýsingar séu markvisst skráðar og haldið til haga. Umráðamenn stóðhesta eru misjafnlega samviskusamir með að skila þessum gögnum svo rétt er að ítreka við hryssueigendur að ganga eftir því þar sem það er raunverulega á þeirra ábyrgð. 

Stóðhestaskýrslur og fyljunarvottorð er hægt að nálgast bæði á skrifstofu BV og á heimasíðunni, www.buvest.is 

Sérhæfð ráðgjöf á svínabúum

Í ágúst kemur Þorsteinn Árnason dýralæknir til landsins og BV munu í samvinnu við hann bjóða upp á sérhæfða ráðgjöf  fyrir svínabú.  Þetta er annað árið sem við bjóðum upp á þessa þjónustu en síðasta sumar var það einnig Þorsteinn sem kom en hann er starfandi sem sérfræðingur á þessu sviði í Danmörku.

Sérhæfð ráðgjöf varðandi beit

Búnaðarsamtök Vesturlands hafa tekið upp samstarf við danskan beitarráðunaut sem starfar í Noregi. Ef áhugi er fyrir hendi er fyrirhugað að bjóða bændum upp á heimsókn hans í fylgd með ráðunaut frá BV. Þeim sem vilja taka sérstaklega á beitarmálum á láglendi hvort sem er fyrir sauðfé eða kýr er bent á að nýta sér ráðgjöfina og verður þátttakendum í betri bú sérstaklega boðið upp á þessa þjónustu.  Áhugasamir hafið samband við Torfa Jóhannesson.

Leiðbeiningar um töku hirðingarsýna

Taka heysýna til efnagreiningar hefur farið mjög vaxandi á síðustu árum á Vesturlandi. Ýmist hafa sýnin verið tekin úr flekknum rétt fyrir hirðingu eða úr heyinu fullverkuðu. Rétt er að leggja áherslu á að fjölga "hirðingarsýnum" þannig að niðurstöður efnagreiningarinnar komi fyrr til bænda. Hirðingarsýni skal tekið rétt áður eða um leið og hirðing hefst. Hvert sýni þarf að gefa sem besta mynd af viðkomandi spildu og því þarf að taka sýni sem víðast um spilduna með því að taka heyvisk hér og þar. Ef fleiri en ein spilda með svipuðu gróðurfari er slegin og hirt á sama tíma er í lagi að sameina sýni úr þeim í eitt. Best er að setja heysýnið í poka og hann síðan í annan poka þar sem að jafnframt er settur miði með upplýsingum um sýnið.

Það sem þarf að koma fram á merkimiða er:

1. Nafn býlis 

2. Heiti túns/spildu 

3. Verkunaraðferð ( rúllur, þurrhey, vothey, annað) 

4. Sláttudagur 

5. Hirðingardagur 

6. Grastegund 

7. Hvaða búfé er áætlað að fóðra á heyinu

Best er að geyma sýnin í frysti til loka 1. sláttar og koma þeim svo til Búnaðarsamtakanna eða senda þau beint á Rannsóknastofuna á Hvanneyri. Sýni af hánni og því fóðri sem seint er hirt má senda að loknum heyskap. Með þessu móti má fá niðurstöður mun fyrr en þegar sýnin eru tekin að loknum öllum heyskap. Miðað er við að öll sýni úr l. slætti verði komin í efnagreiningu uppúr miðjum ágúst.  Nánari upplýsingar og merkimiða má nálgast á skrifstofu Búnaðarsamtakanna, á Hvanneyri. Þegar niðurstöður úr efnagreiningu eru komnar munu starfsmenn Búnaðarsamtakanna aðstoða við túlkun niðurstaðna m.t.t. fóðrunar næsta vetur.

